
Rakkomandazzjonijiet ta’ politika għall-kuntest Malti 

 

Dwar il-kuntest 

Minkejja l-perċezzjoni komuni li l-popolazzjonijiet ta’ immigranti li jinsabu Malta huma magħmula 

fil-biċċa l-kbira minn persuni mir-reġjun tal-MENA (Lvant Nofsani u Tramuntana tal-Afrika), iċ-ċifri 

juru li l-immigranti Malta huma fuq kollox ċittadini Ewropej: skont il-Ministeru għall-Edukazzjoni u 

x-Xogħol (MEDE), fl-2004, 23,643 barrani kien jgħix u jaħdem Malta; 51 % minn dawn kienu 

ċittadini tal-Unjoni Ewropea (UE) filwaqt li 49 % kienu minn pajjiżi terzi (TCNs). 

Fis-snin li għaddew, il-liġi Maltija dwar l-immigrazzjoni ġiet ikkritikata ħafna mill-

organizzazzjonijiet umanitarji għax kienet tipprevedi d-detenzjoni tal-immigranti li jaslu fil-pajjiż 

b’mod irregolari, irrespettivament mit-talba tagħhom għall-ażil jew mil-livell ta’ vulnerabbiltà 

tagħhom. Madankollu, f’dawn l-aħħar sentejn, is-sitwazzjoni tjiebet b’riżultat tat-traspożizzjoni fil-

liġi Maltija tad-Direttiva 200/115 tal-UE, magħrufa bħala d-Direttiva tar-Ritorn. L-ewwel pass ta’ dan 

il-proċess kien l-abolizzjoni tad-detenzjoni tal-minorenni mhux akkumpanjati u tal-familji bi tfal 

minorenni (li daħlet fis-seħħ fit-23 ta’ Frar 2014).  Wara dan, f’Novembru 2015, il-Ministeru nieda 

strateġija ġdida tal-gvern1 immirata lejn is-sostituzzjoni taċ-Ċentri magħluqa b’Ċentri ta’ 

Akkoljenza Inizjali (IRC), fejn l-immigranti jingħataw eżami mediku u jiġu intervistati mill-

awtoritajiet kompetenti fl-ewwel sebat ijiem wara l-wasla tagħhom fil-pajjiż. 

Integrazzjoni taċ-ċittadini ta’ pajjiżi terzi (TCN) 

Anke jekk l-immigrazzjoni mhix fenomenu ġdid għall-gżira, għad hawn xi ostakoli fis-soċjetà 

Maltija li ma jippermettux l-integrazzjoni sħiħa tal-barranin. L-Indiċi tal-Politika tal-Integrazzjoni 

tal-Immigranti tal-20152 ikkategorizza lil Malta bħala ambjent mhux daqstant favorevoli għall-

integrazzjoni tal-immigranti. Il-marka miksuba kienet ta’ 40/100, u din poġġiet lil Malta fit-33 post 

fost 38 pajjiż. L-indiċi huw r-riżultat tal-analiżi tal-indikaturi relatati ma’ diversi oqsma. Jekk 

wieħed jifli r-riżultati fl-oqsma speċifiċi, jara li Malta ngħatat l-iktar marki baxxi fl-oqsma tal-

opportunitajiet edukattivi (19/100), il-parteċipazzjoni politika (25/100) u l-aċċess għan-nazzjonalità 

(34/100). 

Waħda mill-ikbar sfidi għal Malta hija n-nuqqas ta’ politika ta’ integrazzjoni, għalkemm il-Ministeru 

għad-Djalogu Soċjali, l-Affarijiet tal-Konsumatur u l-Libertajiet Ċivili (MSDC) qiegħed iħejjiha 

bħalissa.  

Fost l-ewwel punti li jridu jiġu indirizzati nsibu l-aċċessibbiltà tal-informazzjoni. Fis-snin li 

għaddew, id-dibattitu fuq il-proċess burokratiku ffoka fuq l-idea tal-ħolqien ta’ One-Stop-Shop. 

Servizz bħal dan għandu jagħmilha iktar faċli għall-immigranti li jiksbu informazzjoni dwar id-

dmirijiet u d-drittijiet tagħhom fil-pajjiż. L-ewwel pass f’din id-direzzjoni sar fl-2014, meta l-MSDC, 

b’kollaborazzjoni mal-Organizzazzjoni Internazzjonali għall-Immigrazzjoni (IOM), nieda l-

                                                             
1 Ministeru tal-Intern u s-Sigurtà Nazzjonali, Strateġija ta' akkoljenza ta' dawk li jfittxu l-ażil u immigranti irregolari, 9 ta’ 
Novembru 2015. 
2 Indiċi tal- Politika tal-Integrazzjoni tal-Immigranti (MIPEX), www.mipex.eu/malta, aċċessat: 20 ta‘ April 2016. 

http://www.mipex.eu/malta

Integration Portal3, sit tal-Internet li jipprovdi l-informazzjoni neċessarja kollha liċ-ċittadini ta’ 

pajjiżi terzi biex jistabbilixxu ruħhom Malta. Madankollu, huwa evidenti li l-użu tat-teknoloġija 

diġitali, flimkien mal-problema ta’ lingwa unika, ħolqu ċerti diffikultajiet għal uħud mill-benefiċjarji 

ta’ din l-għodda.4  

Politiki edukattivi 

Fl-aħħar sentejn, l-organizzazzjonijiet tas-soċjetà ċivili (CSOs) issuġġerew li titneħħa għal kollox il-

politika ta’ detenzjoni sistematika, li ħafna jikkunsidraw bħala ksur tad-drittijiet tal-bniedem u tal-

liġi dwar l-immigrazzjoni, u li ċ-ċentri ta’ detenzjoni jinbidlu f’ċentri ta’ orjentazzjoni, li jipprovdu 

lill-immigranti b’informazzjoni utli dwar il-ħajja u x-xogħol Malta, kif ukoll b’tagħrif bażiku li jista’ 

jgħinhom biex jaċċessaw is-suq tax-xogħol (bħat-taħriġ lingwistku u l-kompetenza diġitali). 

Korsijiet ta’ ħiliet bażiċi huma attwalment offruti lill-immigranti li huma residenti fiċ-Ċentri Miftuħa 

minn għadd ta’ organizzazzjonijiet non-governattivi (NGOs) u organizzazzjonijiet ta’ volontarjat 

oħra.5  Skont l-Istrateġija Nazzjonali żviluppata mill-MEDE6, iċ-ċittadini ta’ pajjiżi terzi li jgħixu fil-

komunità għandhom l-istess drittijiet bħaċ-ċittadini Maltin fejn jidħlu l-korsijiet edukattivi offruti 

mill-gvern, organizzazzjonijiet privati jew provvedituri tal-edukazzjoni mhux formali. Madankollu, 

iċ-ċittadini ta’  pajjiżi terzi li mhumiex refuġjati jridu jħallsu għal dawn is-servizzi edukattivi. Huwa 

importanti li wieħed jinnota li dan il-ħlas mhuwiex ibbażat fuq test tal-mezzi ta’ dak li jkun. 

L-importanza tal-edukazzjoni għall-integrazzjoni tal-immigranti ġiet enfasizzata b’mod wiesa’ 

minn diversi awtoritajiet tal-gvern, kif ukoll minn organizzazzjonijiet nazzjonali u internazzjonali 

attivi f’dan il-qasam. Madankollu, l-opportunitajiet edukattivi mhumiex irriklamati tajjeb u/jew 

mhumiex imfassla b’mod li jiġbed liċ-ċittadini ta’ pajjiżi terzi li jgħixu fil-pajjiż. In-nuqqas ta’ 

korsijiet li jindirizzaw il-bżonnijiet tal-immigranti, il-ħinijiet tax-xogħol tal-adulti, kif ukoll ostakoli 

finanzjarji potenzjali, iwasslu għal parteċipazzjoni baxxa fil-korsijiet ipprovduti. 

Sabiex tiġi ppjanata politika edukattiva speċifika għall-immigranti adulti, jeħtieġ li wieħed iżomm 

f’moħħu li ħafna drabi Malta mhix id-destinazzjoni aħħarija tagħhom: bosta barranin iqattgħu biss 

żmien limitat fil-gżira u wara jitilqu. Dan ifisser li hemm bżonn ta’ opportunitajiet edukattivi li 

jipprovdu tagħrif li jista’ jiġi esportat faċilment u li jista’ jiġi applikat f’kuntesti differenti. 

Billi s-sistema ta’ kwalifiki hija differenti fil-pajjiżi kollha tal-UE, ikun utli li jintużaw għodda għar-

rikonoxximent tagħhom sabiex jiġu vvalidati l-ħiliet miksuba fid-diversi kuntesti, kemm formali kif 

ukoll mhux formali. 

Għodda bħall-Portafoll tal-Ħiliet (Skills Portfolio) jidhru li huma tajbin f’dan il-kuntest, billi jiffukaw 

fuq il-kompetenzi tal-persuna iktar milli fuq il-kwalifiki miksuba. Barra minn hekk, idealment tiġi 
                                                             
3 Disponibbli hawn: http://integration.gov.mt/en/Pages/Home.aspx, aċċessat: 20 ta‘  April 2016. 
4 Ta‘ min jinnota li Kopin kienet involuta fil-konsultazzjoni dwar il-One-Stop-Shop imnedija mill-IOM. Ir-rakkomandazzjoni 
ta‘ Kopin kienet li jiġu stabbiliti ċentri reġjonali għar-residenti li jipprovdu servizzi lir-residenti kollha, mhux biss lill-
immigranti, f‘termini, perezempju, ta‘ rikjesti għall-karta tal-identità jew il-passaport, informazzjoni dwar is-suq tax-
xogħol, is-sistema edukattiva u dik tas-saħħa. Fil-fehma ta‘ Kopin, jekk dan it-tip ta‘ servizz jiġi offrut lill-barranin biss, 
ikun kontraproduttiv vis-a-vis l-isforzi ta‘ inklużjoni, billi ċ-ċittadini Maltin kapaċi jkollhom l-impressjoni li l-One-Stop-Shop 
għall-immigranti huwa servizz aħjar minn dak offrut lilhom. 
5 Iċ-Ċentri Miftuħa (Open Centres) huma ġestiti mill-Aġenzija Governattiva għall-Benessri tal-Persuni li qed ifittxu l-Ażil 
(AWAS) u jipprovdu lill-persuni li qed ifittxu l-ażil bi ftehim ta’ servizz ta’ sena li jiggarantilhom post fejn jgħixu.  
6 Ministeru għall-Edukazzjoni u x-Xogħol, Strateġija Nazzjonali tal-Litteriżmu għal Kulħadd f’Malta u Għawdex, 14 ta’ 
Ġunju 2014. 

http://integration.gov.mt/en/Pages/Home.aspx

stabbilita sistema ta’ rikonoxximent komuni għall-opportunitajiet ta’ tagħlim mhux formali, 

sabiex il-ħiliet tal-immigranti jiġu rrikonoxxuti f’kuntesti oħra minbarra l-istituzzjonijiet ta’ 

edukazzjoni formali. Dawn il-miżuri għandhom jittieħdu fil-livell Ewropew minħabba r-rilokazzjoni 

eventwali tal-persuni lejn pajjiżi oħra tal-UE, iżda jeħtieġ ukoll li jkollhom rikonoxximent iktar sħiħ 

f’każ ta’ ritorn volontarju jew imġiegħel jew rilokazzjoni tal-persuna li qed tfittex l-ażil barra mill-

fruniteri tal-UE. 

Fil-livell nazzjonali, hemm bżonn ta’ koordinazzjoni mtejba fir-rigward tal-integrazzjoni tal-

immigranti. Din għandha tinvolvi proċess ta’ ġbir ta’ informazzjoni preliminari dwar l-

opportunitajiet eżistenti. Fl-2014, il-Politika Nazzjonali tal-Impjiegi7 għarrfet il-bżonn li jsir 

investiment fl-edukazzjoni taċ-ċittadini ta’ pajjiżi terzi, sabiex tinstab soluzzjoni għall-eċċess ta’ 

domanda. L-Istrateġija Nazzjonali tal-Litteriżmu għal Kulħadd saħqet ukoll fuq dan il-bżonn. 

Madankollu, għad hemm nuqqas ta’ miżuri konkreti f’dan il-proċess. L-ippjanar strategiku tal-

opportunitajiet edukattivi offruti lill-immigranti għandu jibda fl-iktar livell bażiku, bl-involviment 

tad-diversi komunitajiet u organizzazzjonijiet tal-immigranti, iżda wkoll bil-parteċipazzjoni attiva 

tal-impjegaturi. Dawn għandhom iħeġġu lill-ħaddiema jtejbu l-għarfien tagħhom sabiex isaħħu l-

produttività u l-effiċjenza tagħhom. Barra minn hekk, jeħtieġ li jiġi promoss id-djalogu bejn id-

diversi organizzazzjonijiet li jipprovdu l-opportunitajiet edukattivi. 

L-involviment tad-diversi partijiet ikkonċernati għandu jkun segwit minn riformi tas-sistema 

burokratika, sabiex l-għoti ta’ impjiegi lil ċittadini ta’ pajjiżi terzi jkun iktar faċli għall-impjegaturi, 

iżda wkoll biex il-ħaddiema jkunu jistgħu jaċċessaw id-dokumenti meħtieġa mingħajr xkiel. Dan 

għandu jikkontribwixxi wkoll għall-ġlieda kontra x-xogħol mhux iddikjarat, li jinsistu ħafna fuqha l-

għaqdiet tal-ħaddiema. Il-kumplessità tas-sistema burokratika, li tiddependi mir-rieda tal-

impjegaturi li jipprovdu liċenzja tal-impjieg, tista’ twassal għal sitwazzjonijiet ta’ tgħakkis tal-

ħaddiema u b’hekk għal abbuż, diskriminazzjoni u dipendenza. 

Bżonn ieħor li ssemma minn xi partijiet involuti huwa n-nuqqas fil-kuntest Malti ta’ għalliema 

kkwalifikati speċifikament biex jgħallmu lill-adulti. L-għalliema disponibbli huma voluntiera jew 

imħarrġa biex jgħallmu lit-tfal u ż-żgħażagħ. Il-provvedituri ta’ servizzi edukattivi lill-persuni li qed 

ifittxu l-ażil għandhom jidentifikaw b’mod ċar l-għan ewlieni tas-servizz ipprovdut, u b’hekk 

iżommu l-attivitajiet edukattivi separati mill-assessjar tat-trawma. Il-kura tat-trawma għandha 

tingħata minn esperti mħarrġa filwaqt li l-għalliema għandhom ikunu infurmati dwar l-effetti 

eventwali tat-trawma fuq il-proċess ta’ tagħlim. In-nuqqas ta’ għalliema kkwalifikati jista’ jxekkel 

il-kwalità tal-opportunitajiet edukattivi offruti: approċċ mhux adattat iwassal biex il-kors ikun 

inqas interessanti għall-istudenti u b’hekk biex il-partecipazzjoni tkun limitata. 

L-approċċ li għandu jittieħed għat-tagħlim tal-adulti, b’mod speċjali dawk minn sfond ta’ 

immigrazzjoni, għandu jkun wieħed li jisħaq fuq il-parteċipazzjoni u li jqis il-kuntest soċjo-

demografiku, edukattiv u professjonali li minnu ġejjin l-istudenti. Huwa meqjus utli li l-pari tal-

istudenti rispettivi jiġu involuti sabiex il-proċess ta’ tagħlim jitkompla barra mill-istituzzjoni 

edukattiva. Sabiex jiġi assigurat li l-korsijiet offruti jkunu mfassla skont il-bżonnijiet tal-istudenti, 

jeħtieg li jkun hemm monitoraġġ kontinwu mill-provvedituri tas-servizz. Bl-għajnuna tal-

istituzzjonijiet Ewropej, tali provvedituri jistgħu wkoll jieħdu sehem fi skambju ta’ prattika tajba 

mal-pari Ewropej tagħhom, sabiex jittejbu l-prattiki eżistenti fil-kuntest Malti. 

                                                             
7 Ministeru għall-Edukazzjoni x-Xogħol, Politika Nazzjonali tal-Impjiegi, 1 ta‘ Mejju 2014. 

Sinteżi tar-rakkomandazzjonijiet: 

 

LIVELL EWROPEW: 

- Żvilupp ta’ sistema ta’ rikonoxximent komuni bbażata fuq il-ħiliet miksuba f’kuntesti 
differenti. 

- Titjib tal-opportunitajiet ta’ skambju ta’ prattika tajba għall-provvedituri tal-edukazzjoni u l-
għalliema. 

 

LIVELL NAZZJONALI: 

- Ġbir ta’ informazzjoni fuq l-opportunitajiet eżistenti sabiex jitkattar djalogu bejn id-diversi 
partijiet interessati. 

- Żvilupp ta’ pjan strateġiku sabiex tiġi evitata r-ripetizzjoni ta’ korsijiet u tiżdied il-
parteċipazzjoni. 

- Identifikazzjoni ta’ awtorità waħdanija għall-koordinazzjoni tal-inizjattivi individwali. 
- Involviment ta’ diversi partijiet interessati sabiex jiġi żviluppat pjan strategiku għall-

edukazzjoni, inklużi l-għaqdiet u l-komunitajiet tal-immigranti u l-impjegaturi. Dan għandu 
jgħin biex it-tagħlim ikun ta’ ġid għall-istudenti u għad-diversi atturi ekonomiċi. 

- Titjib tas-sistema ta’ komunikazzjoni sabiex il-proċess burokratiku jkun iktar ċar u aċċessibbli 
għaċ-ċittadini ta’ pajjiżi terzi. 

- Provvista ta’ korsijiet ta’ ħiliet bażiċi għall-immigranti li jgħixu fiċ-ċentri magħluqa u miftuħa, 
sabiex il-ħin li jqattgħu hemmhekk iġib il-frott. 

- Żieda fl-opportunitajiet ta’ taħrig professjonali għall-provvedituri tal-edukazzjoni lill-adulti, 
sabiex tittejjeb il-kwalità tas-servizzi edukattivi offruti. Tali taħrig għandu wkoll jipprovdi 
ħiliet speċifiċi dwar it-tagħlim lil ċittadini ta’ pajjiżi terzi, bħat-taħriġ dwar id-diversità u 
metodi innovattivi ta’ tagħlim. 

PRATTIKANTI8: 

- Jeħtieġ li ssir distinzjoni ċara bejn il-provvista ta’ servizzi edukattivi u l-assessjar tat-trawma. 

- Ikun siewi li jiġu involuti għalliema li huma mħarrġa speċifikament biex jgħallmu lill-adulti, 

sabiex jintuża l-approċċ adattat għall-grupp speċfiku ta’ studenti. 

- L-approċċ użat għat-tagħlim għandu jikkunsidra l-kuntest li minnu ġejjin l-istudenti u għandu 

jkun interattiv ħafna. 

- Jeħtieħ li jitħejja materjal ta’ tagħlim konsistenti, li jippermetti lill-istudenti li joħolqu rabta 

bejn l-esperjenza ta’ tagħlim u r-rutina ta’ kuljum u r-realtà tax-xogħol, sabiex b’hekk tittejjeb 

l-effiċjenza tal-proċess ta’ tagħlim. 

- It-tagħlim fil-komunità huwa strument utli biex l-istudenti jiġu stimulati fil-proċess ta’ tagħlim. 

- Hemm bżonn ta’ monitoraġġġ kontinwu li jassigura l-kwalità tas-servizz ipprovdut. 

- Huwa importanti li jkun hemm skambju ta’ prattika tajba bejn realitajiet differenti tal-UE. 

 

                                                             
8  NGOs, Ċentri tat-Tagħlim lill-Adulti, Skejjel Professjonali jew Vokazzjonali 

